
2 Tal doman

Al è stât come un sgrisul salvadi,
il scjassâ di un sdavàs,
come un lari di cûrs e di stelis
in tal çondar di un scûr spaventât;
e po’, un polvar di vôs.

Tal doman ti ai cjatade ledrose,
tun davoi dut oltran,
ma in chel cori di int par judâsi,
chel inzirli di crôs,
o ai sintût il cefâ di ogni man 
come un sgrisul di ben.

Tiare, me tiare: mari, diaul e scune;
tu sês muarte e nassude in chê gnot,
tal salustri di un zovin di lune.

